
XALQ DEPUTATLARI FARG‘ONA VILOYATI KENGASHINING
Q A R O R I

2024-yil 29-mart VI-66-36-11-0-K/24 Farg‘ona viloyati

Viloyat hududlarida maishiy chiqindilarni to‘plash va olib chiqib ketish bo‘yicha
xizmat ko‘rsatish uchun majburiy to‘lov tariflarini

qayta ko‘rib chiqish va ma’qullash haqida

O‘zbekiston Respublikasi Prezidentining 2020 yil 29 sentyabrdagi “Maishiy va
qurilish chiqindilari bilan bog‘liq ishlarni boshqarish tizimini yanada takomillashtirish
chora-tadbirlari to‘g‘risida”gi PQ-4845-son qarorining 4-bandida 2021 yil 1 yanvardan
boshlab hududlarda maishiy chiqindilarni to‘plash va olib chiqib ketish bo‘yicha xizmat
ko‘rsatish uchun majburiy to‘lov tariflari (xizmat ko‘rsatuvchi tashkilotlar tomonidan kelishilgan
narxlarda amalga oshiriladigan alohida xizmatlar uchun to‘lovlar bundan mustasno) dastlab
narxlarni (tariflarni) tartibga solish organlari xulosalari olinib, keyinchalik tegishligicha
Qoraqalpog‘iston Respublikasi Jo‘qorg‘i Kengesi, xalq deputatlari viloyatlar va Toshkent
shahar Kengashlari qarorlari bilan ma’qullanganidan so‘ng tasdiqlanishi belgilangan.

Shunga ko‘ra, viloyat hududlarida maishiy chiqindilarni to‘plash va olib chiqib
ketish bo‘yicha xizmat ko‘rsatish uchun majburiy to‘lov tariflari xalq deputatlari viloyat
Kengashining 2023 yil 25 oktyabrdagi VI-60-104-11-0-K/23-sonli qarori bilan
ma’qullanib, viloyat hokimining 2023 yil 2 noyabrdagi 361-11-0-Q/23-sonli qarori bilan
tasdiqlangan.

O‘zbekiston Respublikasi Ekologiya, atrof-muhitni muhofaza qilish va iqlim
o‘zgarishi vazirligi Sanitar tozalash ishlarini tashkil etish Respublika markazi Farg‘ona
viloyati hududiy filiali 2024 yil 13 fevraldagi 01-01/20-sonli aloqa xati orqali murojaat
qilib, O‘zbekiston Respublikasining “Soliq va byudjet siyosatining 2024 yilga
mo‘ljallangan asosiy yo‘nalishlari qabul qilinganligi munosabati bilan o‘zbekiston
respublikasining ayrim qonun hujjatlariga o‘zgartirish va qo‘shimchalar kiritish
to‘g‘risida”gi Qonunning 4-moddasi 16-bandiga muvofiq joriy yilning 1 aprelidan
boshlab Soliq kodeksining 264-moddasining uchinchi qismida belgilangan sanitariya
jihatdan tozalash bo‘yicha aholiga ko‘rsatiladigan xizmatlarni realizatsiya qilishga doir
aylanmaga nol darajali stavka bo‘yicha soliq solinishi bekor qilinganligi sababli
amalda bo‘lgan tariflarga tegishli o‘zgartirish kiritib, qayta tasdiqlanishini so‘ragan.

Bu bo‘yicha narxlarni tartibga soluvchi organ ya’ni viloyat Iqtisodiyot va moliya
bosh boshqarmasi 2024 yil 26 fevraldagi 02/09-01-18/944-sonli xulosa xati taqdim etib,
maishiy chiqindilarni to‘plash va olib chiqib ketish xizmatlari uchun amaldagi majburiy
to‘lov tariflarini qo‘shilgan qiymat solig‘i bilan qayta hisoblash maqsadga muvofiqligini
ma’lum qilgan.



Viloyatda iqtisodiyot sohalarida va aholi punktlarida hosil bo‘ladigan maishiy va
qurilish chiqindilari bilan bog‘liq ishlarni boshqarish tizimini yanada takomillashtirish
maqsadida, “Mahalliy davlat hokimiyati to‘g‘risida”gi O‘zbekiston Respublikasi
Qonunining 6 va 24-moddalariga muvofiq xalq deputatlari viloyat Kengashi

QAROR QILADI:
1. O‘zbekiston Respublikasining “Soliq va byudjet siyosatining 2024 yilga

mo‘ljallangan asosiy yo‘nalishlari qabul qilinganligi munosabati bilan O‘zbekiston
Respublikasining ayrim qonun hujjatlariga o‘zgartirish va qo‘shimchalar kiritish
to‘g‘risida”gi Qonunning 4-moddasi 16-bandiga muvofiq joriy yilning 1 aprelidan
boshlab Soliq kodeksining 264-moddasining uchinchi qismida belgilangan sanitariya
jihatdan tozalash bo‘yicha aholiga ko‘rsatiladigan xizmatlarni realizatsiya qilishga doir
aylanmaga nol darajali stavka bo‘yicha soliq solinishi bekor qilinganligi ko‘rsatib o‘tilsin.

2. Quyidagilar:
O‘zbekiston Respublikasi Ekologiya, atrof-muhitni muhofaza qilish va iqlim

o‘zgarishi vazirligi Sanitar tozalash ishlarini tashkil etish Respublika markazi Farg‘ona
viloyati hududiy filialining 2024 yil 13 fevraldagi 01-01/20-sonli;

Iqtisodiyot va moliya bosh boshqarmasining 2024 yil 26 fevraldagi
02/09-01-18/944-sonli xatlari inobatga olinsin.

3. Mazkur kengash qarorining 1- va 2-bandlarini inobatga olib, viloyat hududlarida
maishiy chiqindilarni to‘plash va olib chiqib ketish bo‘yicha xizmat ko‘rsatish uchun
majburiy to‘lov tariflarining narxlari (tariflari) ilovaga muvofiq ma’qullansin.

4. Shu munosabat bilan, xalq deputatlari viloyat Kengashining 2023 yil
25 oktyabrdagi VI-60-104-11-0-K/23-sonli qarori o‘z kuchini yo‘qotgan deb hisoblansin.

5. Viloyat Iqtisodiyot va moliya bosh boshqarmasi (Z.Ro‘zaliyev), O‘zbekiston
Respublikasi Moliya vazirligining Farg‘ona viloyatidagi davlat moliyaviy nazorati
inspeksiyasi (S.Jo‘rayev), O‘zbekiston Respublikasi Raqobatni rivojlantirish va
iste’molchilar huquqlarini himoya qilish Qo‘mitasi viloyat hududiy boshqarmasi
(A.Xolmatov), Sanitar tozalash ishlarini tashkil yetish Respublika markazi Farg‘ona
viloyati hududiy filiali (A.Xoliqov) bilan birgalikda viloyat hududlarida maishiy
chiqindilarni to‘plash va olib chiqib ketish bo‘yicha xizmat ko‘rsatish uchun majburiy
to‘lov tariflarining narxlari (tariflari)ni o‘rnatilgan tartibda qo‘llab borilishi yuzasidan
nazorat tadbirlarini olib borsin.

6. Viloyat hokimligi Axborot xizmati (D.Djurayev), Axborot va ommaviy
kommunikatsiyalar boshqarmasi (I.Halimbekov) bilan birgalikda viloyat
teleradiokompaniyasi hamda viloyatdagi boshqa ommaviy axborot vositalarida, hokimlik
muassisligidagi gazetalarda (viloyat hokimining tegishli qarori rasman e’lon qilingandan
keyin ikki kundan kechikmay) e’lon qilinishi hamda hokimliklarning rasmiy veb-
saytlariga joylashtirilishini tashkil etsin.

7. Belgilab qo‘yilsinki, mazkur qaror bilan ma’qullangan maishiy chiqindilarni
to‘plash va olib chiqib ketish bo‘yicha xizmat ko‘rsatish uchun taklif etilgan majburiy
to‘lov tariflarining narxlari (tariflari) viloyat hokimining tegishli qarori bilan tasdiqlanadi.

8. Ushbu qaror rasmiy nashrda e’lon qilingan kundan e’tiboran kuchga kiradi.
9. Ushbu qaror ijrosini nazorat qilish xalq deputatlari viloyat Kengashining

“Mahalliy byudjetni shakllantirish va ijro etish, iqtisodiy islohotlarni amalga oshirish va



tadbirkorlikni rivojlantirish masalalari bo‘yicha” hamda “Sanoat, transport, qurilish,
kommunal soha va aholiga xizmat ko‘rsatish masalalari bo‘yicha” doimiy komissiyalari
raislari zimmasiga yuklansin.

Kengash raisi X.BOZAROV



Xalq deputatlari Farg‘ona viloyati Kengashining
2024-yil 29-martdagi

VI-66-36-11-0-K/24 -son qaroriga
1-ilova

Hududlarda maishiy chiqindilarni to‘plash va olib chiqib ketish bo‘yicha xizmat ko‘rsatish uchun taklif etilgan majburiy to‘lov
tariflarining narxlari (tariflari)

T/
r Hudud toifalari

Qattiq maishiy chiqindilar
Aholiga

(bir kishi uchun) bir
oylik uchun
QQS siz (so‘m

hisobida)

Aholiga
(bir kishi uchun) bir oylik
uchun QQS bilan
(so‘m hisobida

Yuridik
tashkilotlarga
1 m3 uchun QQS siz

(so‘m hisobida)

Yuridik
tashkilotlarga
1 m3 uchun QQS
bilan (so‘m
hisobida)

1. Shaharlar hududi uchun 5 000 5 600 48 000 53 760
2. Tumanlar hududi uchun 4 000 4 480 48 000 53 760

Izoh: O‘zbekiston Respublikasining “Soliq va byudjet siyosatining 2024 yilga mo‘ljallangan asosiy yo‘nalishlari qabul qilinganligi munosabati bilan O‘zbekiston
Respublikasining ayrim qonun hujjatlariga o‘zgartirish va qo‘shimchalar kiritish to‘g‘risida”gi Qonunning 4-moddasi 16-bandiga muvofiq joriy yilning 1 aprelidan boshlab
Soliq kodeksining 264-moddasining uchinchi qismida belgilangan sanitariya jihatdan tozalash bo‘yicha aholiga ko‘rsatiladigan xizmatlarni realizatsiya qilishga doir aylanmaga
nol darajali stavka bo‘yicha soliq solinishi bekor qilingan.


